
Халқимиз азал-азалдан бола тар-
биясида халқ ўйинларининг, мил-
лий урф-одатларнинг ҳамда миллий 
маданиятимизнинг тутган ўрнига 
қатъий эътибор бериб келган. Чунки 
бу ўйинлар ўйналиш даврида, унинг 
қоидаларини бажариш, ҳамма шарт-
ларига риоя қилиш каби усуллар бо-
ланинг соғлом ўсиши, ўзини тутиши, 
баъзан эса баҳсли вазиятларда тўғри 
йўлни топишда ўзига хос мактаб ва-
зифасини ўтаган.

Халқ ўйинлари Жиззахнинг Фо-
риш, Ғаллаорол, Бахмал, Зомин, 
Янгиобод, Зарбдор каби туманлари 
аҳолиси орасида жуда кенг тарқалган 
бўлиб, бу ўйинларни болалар кенг 
ҳовлиларда, адирларда, далаларда 
ўйнаганлар. Ўйинлар маҳалий шева-
га таянган ҳолда ҳар хил номланган. 
Жумладан: Чиллик, лапар, ланка, 

бўтасолай, бойланди, бештош, ўрмак-
ўрмак, оқсуяк, эшак минди, арқон 
тортиш, қулоқ чўзма ва ҳоказолардан 
иборат бўлиб, ҳар бир ўйиннинг 
ўзига хос қатъий қоидалари ҳамда 
баъзан қатнашчилар сонига қараб, 
ўзгарувчан усуллари ҳам бор. 
Югуриш, куч ишлатиш, эмаклаш, 
тортишиш болаларни жисмонан 
чиниқтирса, вақти келганда йиғилган 
баҳоларни ҳисоблаш, баҳс-мунозара 
юритиш, ўйин қоидаларига, чегара-
ларига ва тақиқловчи белгиларига 
амал қилиш, уларнинг ақлий фаоли-
ятини юксалтиришга хизмат қилади.

Бинобарин, чиллик ўйинидаги 
ҳаракатлар боланинг қўл ва оёқ 
пайларига, умуртқасига, бошини 
юқорига кўтариб югурганда бўйин 
умуртқаларига ўзига хос юк бериб, 
уларнинг ривожланишига ва бола 

танасида қон айланишига катта ижо-
бий таъсир кўрсатади. Чилликни ла-
как билан қаттиқ уриш каби ҳаракат 
ҳамда чилликни ҳавода кузатиш дав-
ридаги асабларнинг таранглашиши, 
қизғониш, қувониш каби ҳисларни 
уйғотадики, бу боланинг ҳам жис-
монан, ҳам маънан ривожланишига 
ижобий таъсир кўрсатмай қолмайди. 
Шу жойда, агар таъбир жоиз бўлса, 
лакак билан чилликни қайтариш каби 
ҳаракатлар европаликларнинг бир 
қатор ўйинларида ҳам учрайди.

Халқ ўйинларидан энг кўп 
тарқалганларидан яна бири “лан-
ка” ўйинидир. Ланка сўзи ланг – 
чўлоқ, ёки оқсоқ тепиш деган маъ-
нони билдиради. Бу ўйин икки бола 
ёки жамоа-жамоа бўлиб ўйнашга 
мўлжалланган. Ланка думалоқ, 
япалоқ танга шаклидаги ўртасида 

Хор санъати мусиқа маданиятининг ажралмас қисми 
бўлиб, у композиторлик ижодкорлиги ва ижрочиликда 
бирдек ривожланиб боради. Хор жанрлари республика 
мусиқа санъатида ўзининг салмоқли ўрнини эгаллаган. 
Ўзбекистон мусиқашуносларининг тадқиқотлари туфайли 
хор санъати ривожи ҳамда хор маданияти тарихи ва 
назарияси хусусида қимматли маълумотларга эгамиз. 
Булар хор санъати ва ижодиёти ҳақидаги монографиялар, 
очерклар, илмий мақолалардир. Ижодиётнинг бу қирраси 
машҳур дирижёр-хормейстерлардан – А. Егоров, М. 
Семёнов, В. Князятов, Е. Гудкова, В. Кальтман, Э. Мелик-
Карамян, А. Ҳакимова, Л. Жумаева, Н. Баҳриддинова, Н. 
Шарафиева, Е. Нечаев ва Ш. Рўзиев ишларида ўз аксини 
топган.

Айни соҳага оид бирор илмий мақола ёхуд ўқув 
қўлланмани тўлақонли тарзда тайёрлаб, нашр эттириш 
учун мусиқашунос кўмаги жуда муҳимдир. Бу борадаги 
кўплаб мусиқашунослик ва хор мусиқасига бағишланган 
ўқув қўлланмаларининг таҳрири Ўзбекистон санъат 
арбоби, санъатшунослик фанлари доктори, профессор 
Тўхтасин Ғафурбековнинг ижодида муҳим ўрин эгаллаган. 

У ўзининг кўп йиллик самарали илмий фаолияти 
давомида мусиқий фольклор ва бастакорлик ижодиётини 
ёритиш билан бирга профессионал хор санъати 
тадқиқотчиси сифатида хор маданиятида фольклор 
масалалари билан ҳам шуғулланди. Унинг бевосита 
хор маданиятининг муҳим масалалари тадқиқ этилган 

мақолалари “Ўзбекистон Миллий энциклопедияси”, 
“Тошкент энциклопедияси”, “Мусиқий Энциклопедик 
Луғат” ва жамоавий махсус тўпламларда, турли матбуот 
манбаларида нашр юзини кўрган. Олимнинг халқаро 
анжуман ва конгресслар, айниқса, Осиё мусиқа минбари 
Халқаро анжуманидаги чиқишлари, ўзининг долзарблиги 
билан тингловчилар томонидан қизғин қарши олинган.

Домланинг мақолаларида хор асарларига оид 
муаммолар, долзарб масалалар илк бор кўтарилади. Унда 
Мутал Бурҳонов, Икром Акбаров, Собир Бобоев каби 
атоқли композиторлар томонидан хор ижроси учун қайта 
ишланган халқ қўшиқларига алоҳида эътибор қаратилади. 
Шунингдек, олим томонидан ўзбек касбий устозлик 
мусиқаси шаклланишида муҳим омил саналган мусиқий 
фольклор масалаларининг хос қирралари ёритилади. 
Устознинг “Ўзбек касбий мусиқа ижодиётининг фольклор 
негизлари” номли асарида қайта ишланган фольклор 
қўшиқларига катта ўрин ажратилган бўлиб, унда акапелла 
жанрида қайта ишланган асарлар билан бир қаторда 
мусиқий-саҳнавий жанрлар ҳам илмий тадқиқ этилади.

“Миллий монодиянинг ижодий захиралари ва 
уларнинг ўзбек мусиқасидаги ўзгаришлари” номли 
монографиянинг “Монодиянинг мобил захиралари 
Ўзбекистон композиторлари ижодиётида” деб номланган 
бобида хор ижодининг долзарб муаммолари кўтарилиб, 
унда Мутал Бурхоновнинг “Алишер Навоийга қасида” 
асари партитураси намуна сифатида чуқур илмий 

таҳлилга тортилади. Ушбу асар партитурасини 
тадқиқотчи “У бадиий ва касбий жиҳатдан рад этиб 
бўлмас ҳақиқатни, монодик ва кўп овозли ёзувнинг 
тенгзарбли синтезлашувининг чексиз йўлларини ишончли 
тарзда исботлаб беради”, – деб таъкидлайди. Шунингдек, 
асарда ўзбек хор мусиқаси ривожидаги силжишлар ҳақида 
ҳам ишончли мушоҳадалар келтирилган. Олимнинг 
Мустафо Бафоев ва Мирҳалил Маҳмудов каби замонавий 
композиторлар ижоди хусусидаги илмий кузатувлари ҳам 
эътиборлидир.

Устоз бир қатор мусиқа-шуносларнинг дарсликларига 
ҳам махсус муҳаррирлик қилди. Тўхтасин Ғафурбеков хор 
санъати ва хор таълимига бағишлаб яратилган бир қатор 
ўқув қўлланмаларининг махсус муҳарриридир. Унинг 
хор адабиёти муҳаррири сифатида муаллиф билан ишлаш 
услуби асосий тамойилларини қуйидагича таърифлаш 
мумкин:

– фактологик маълумотларнинг мутлақ аниқлиги;
– бегона адабиётдан фойдаланиш чоғида мазкур 

манбага ишора этган ҳолда аниқ иқтибос келтириш;
– таржима қилишда ўзбек тили қонунлари, маҳаллий 

ўқувчилар дунёқарашини ҳисобга олиш;

– илмий атамашуносликдан самарали, ўринли 
фойдаланиш.

Бугунги кунда Тўхтасин Ғафурбеков томонидан 
киритилган “оғзаки анъанадаги устозона мусиқа”, 
“монодик қайта ишлов – моноқайтаишлов”, “монодик 
ўзликни ифодалаш”, “мақомнавис”, “ички шарқий 
маданият”, “илкинтонациялаш”, “полишарқона”, 
“полимонодия”, “фольклорни эстрадалаш” каби атамалар 
вокал-хор маданиятига ҳам тааллуқли бўлиб, хор мусиқаси 
тадқиқотчилари томонидан, талабалар курс ишларидан 
то номзодлик тадқиқотларгача бўлган турли жанрдаги 
ишларда қўлланилади.

Мусиқашунослар В. З. Плунгян ва И. Г. Галушченко 
Тўхтасин Ғафурбеков ҳақида ёзган монографияда 
кенгқамровли илмига таъриф бериб, уни соҳанинг 
қомусий олими сифатида таърифлашган. Дарҳақиқат, 
домла ҳақиқий қомусий олим бўлиб, нафақат хор, балки 
бошқа мусиқий илмларни ҳам мукаммал ва теран билган 
мутахассисдир.

Барно ШОМАҲМУДОВА

иккита ёки тўртта тешикдан иборат 
қурғошиндан қуйилиб, доира шакли-
да кесиб олинган пўстакка тикилган 
ўйин қуролидир. Уни тепишнинг 
қоидалари шундай, яъни ланка ярим 
метрча баландликдан ташланади ва 
ўнг оёқнинг тўпиқ қисми билан те-
пиш бошланади. Бу ўйиннинг оддий 
қоидаси.

Яна бир усули ланка гоҳ ўнг 
оёқда, гоҳ чап оёқда алмашилиб те-
пилади. Баъзан шундай усталари 
бўладики, ланкани тепиб, елкасидан 
ошириб, ерга туширмаган ҳолда, яна 
ҳаракатини давом эттиради. Бу ўйин 
даврида боланинг барча мускулла-
ри ишга тушади. Оёқ мускуллари 

ланкани тепиш билан биргаликда, 
гавдани ҳам кўтариб-тушириб, бўш 
қолган чап оёқ беихтиёр равишда 
1-2 см баландликда кўтарилиб ту-
шиб туради. Умуртқа эса гоҳ ўнгга, 
гоҳ чапга бурилиб, гавда қисмини, 
оёқни, бошни ланка ҳавода учаётган 
томонга бошқаради. Бу ерда нафақат 
бутун гавда мускуллари, кўз ҳам бе-
ихтиёр равишда жараённи кузатади. 
Бўтасолай, эшак минди, арқон тор-
тиш каби ўйинлар ҳам болани гав-
дасини тик тутишга, чаққон ва эп-
чилликка, жисмоний бақувватликка 
ўргатади. Демак, ҳалқ ўйинлари 
боланинг соғлигига, маънавий ду-
нёсига яхши таъсир қилар экан, биз 

ўйинларни чуқур ўрганишимиз, 
унинг қоидаларини ўзимиз яхши би-
лишимиз ҳамда буни боғча тарбия-
ланувиларига, мактаб ўқувчиларига 
тарғиб қилишимиз жоиз. Бу билан 
келажак авлодимизнинг соғлом, 
ақлли, етук, чаққон, зукко бўлиб 
ўсишига ёрдам берган бўламиз. 
Зеро, халқимиз ҳатто ўйинни ҳам 
ўйлаб ўйнаган. Қолаверса, ўйинлар 
ҳам қадриятларимизнинг узвий бир 
қисми.

Раҳматилла САРИМСОҚОВ,
Шокир НОРҚУЛОВ

Болалик фасли
Ёз – чинакамига болалар мавсуми. Чунки ёзни болалар байрами 

билан бошлаймиз. Болаларнинг завқу қувончини кўриб, ўзимиз ҳам 
болаликка қайтгандек бўламиз. Ва бу сурур бутун ёз бўйи давом этади. 
Жазирама кунларда болаларни қуёшнинг қайноқ тафтидан ҳимоялаш 
учун, аввало, тўғри кийинтиришга эътибор бериш керак. Хўш, тўғри 
кийинтириш қандай амалга оширилади? Бунда қачон, куннинг қайси 
пайтида қаерга боришга қараб, асосан, пахтали матодан тикилган 
кийимлар кийдирилади.

 
Сайрда

Ёзда кичкинтой билан кўчада кўпроқ бўлишга ҳаракат қилинг. 
Ҳатто чақалоқ эндигина туғруқхонадан чиққан бўлса-да, у билан 
кейинги куннинг ўзидаёқ сайр қилишни бошлаш мумкин. Ёз 
кунларида эрталаб соат саккиздан ўн биргача, тушдан кейин соат 
тўртдан саккизгача серсоя жойларда болани сайр қилдириш учун 
қулай пайт. Бунда бола организми табиий равишда “D” витаминини 
қабул қилади. Очиқ ҳавога чиқмаган болаларда рахит касаллиги 
вужудга келиши мумкин. Болага ёшига муносиб енгил қалпоқчалар, 
устки кийимлар кийдирилади. Пайпоқ ва қўшимча кофта алоҳида 
олинади. Об-ҳавонинг ўзгаришига қараб, лозим бўлганда бу кийимлар 
ҳам кийдирилади. Энг муҳими, бола кийими фақат пахтали матодан 
бўлиши шарт.

Байрамга
Байрам ёки оилавий анъаналар болаларнинг энг севимли кунлари. 

Ота-она ўз ташвиш тадоригида бўлган вақтда бола ҳам ўзининг 
хомаки имижини ярата бошлайди. Қизалоқлар ўша куннинг маликаси 
бўлишни исташса, болакайлар нимаси биландир бошқалардан 
ажралиб туришни хоҳлашади. Шунинг учун фарзандингиз уст-боши 
бошқа тенгдошиникини айнан такрорламаслиги учун харид қилинган 
кийимни ўз фантазиянгиз билан безатишингиз, бирор аксессуар 
қўшишингиз мумкин.

Тўғри кийинтириш
Шунингдек, болани тўғри кийинтириш билан уларда дид 

шакллантирамиз. Ранглар уйғунлиги, бир-бирига мос кийимлар 
болаларни рангларни тўғри танлашга, атроф олам билан муносабатга 
ўргатади. Масалан, яшил тусдаги кийимларни кийдириб, дарахтларга 
қиёслаш, гул, капалак, қўнғизча, калитчалар расмлари солинган 
кийимларни кийдириб, уларнинг номларини сўраш сингари. 
Руҳшунослар болаларга оловранг, қора рангдаги, жигарранг 
кийимларни кийдиришни тавсия қилмайдилар. Оловранг, айниқса, 
ёзнинг иссиқ кунларида ланжлик ва жаҳлдорликка олиб келади.  
Қора ранг қиздириши билан бирга кайфиятни тушкун қилиб қўяди. 
Оч ҳаворанг, яшил, пушти, сариқ ҳамда асосан, оқ рангли кийимлар 
боланинг кайфиятини кўтаради. Сариқ рангли кийим, албатта, бошқа 
бирор рангли кийим билан, бўлмаса, рангдор тугмачалар, гулчалар 
билан безатилган ҳолда кийдирилиши мақсадга мувофиқ.

Болалар модаси
Болалар ҳам катталардан қолишмайдиган даражада модага 

қизиқишади. Болалар кузатувчан бўлгани боис ўз либосларини 
ўртоқларининг кийимлари билан солиштиришади. Яққол безакларни, 
чўнтаклари кўп кийимчаларни, севимли мультфильм қаҳрамонлари 
акс этган кийимларини алоҳида яхши кўришади. Бу уларда ўзига 
хос модага қизиқиш пайдо бўлишига олиб келади. Шунингдек, 
болалар модасига ота-оналар ва тенгдошлар таъсир кўрсатади. 
Телевидениенинг турфа кўрсатувлари, хилма-хил болалар ва ёшлар 
томошалари, мода намойишлари, болалар кийими кўргазмалари 

ҳам бу таъсирда етакчилик қилади. Албатта, ота-оналар 
болалар либосини харид қилган вақтларида, ўз дидлари, 
имконларига кўра иш тутадилар. Бунда боланинг истаги 
ҳисобга олинмайди. Ахир бола ёпиқ муҳитда яшамайди-
ку. У мактабга қатнайди, дўстлари билан мулоқотда бўлади 
ва тенгдошларининг либосларини кўради ҳамда ўзининг 
кийими билан солиштиради. Баъзан у ўз кийимидан 
қониқади. Баъзи вақтларда эса, унда кийиниш услубини, 
бичимини ва рангини ўзгартиришга хоҳиш туғилади. Шу 
сабабли ҳаддан ташқари  кўп ранглар ва услубларнинг 
аралашмаси келиб чиқади. Бу дид ривожланишнинг 
нормал ҳолати бўлиб, ушбу жараёнга тўсқинлик қилмаса 
ҳам бўлади.

Шафтоли сўраганда...
Ота-оналарнинг асосий вазифаси боланинг, албатта, 

шахслик хусусиятларини  эътиборга олган ҳолда, ўз-ўзини 
намоён қилиши учун ёрдам беришдир. Руҳшунослар бола 
шафтоли сўраганда олма тутқазиб овора бўлмасликни 
маслаҳат беришади. Бироқ боланинг фақат ўзи истаганини 
кийдириб талтайтирмаслик ҳам муҳим. Тўғри кийинишни 
ўргатиш, бачканаликни чеклаш, сочидан тирноғигача 
назорат қилиш, албатта, ота-онанинг бурчи. Демак, 
боланинг кийиниши ҳам тарбияга киради.

Оёқ кийимлар
Болалар оёқ кийими чармдан ва таги қаттиқ ашёлардан 

бўлиши керак. Пойабзал оёқни сиқмаслиги, енгил бўлиши 
муҳим. Резина, каучук, гелли оёқ кийимлар саломатлик 
учун зарарлидир. Бундай пойабзаллар оёқнинг терлаб, 
ҳидланишига, замбуруғли касалликлар ва пуфакчали 
шишларга олиб келади. Оқибатда, оёқдаги зарарли 
бактериялар қон орқали боланинг қолган аъзоларига ҳам 
тарқалиб, бошқа касалликларга ҳам сабаб бўлиши мумкин. 
Шу боис болаларга табиий чармдан тикилган, саломатлик 
учун зарарсиз пойабзалларни кийдирган маъқул. Ҳеч 
бўлмаса, оёқ кийимининг уч ва товон қисми чармдан 
бўлиши зарур.

Оёқ кийимни тўғри танлаб кийдириш ортопедик 
касалликларнинг олдини олади. Оёқни терлатадиган, 
қишда иситмайдиган пойабзаллардан янги бўлса ҳам 
воз кечиш лозим. Ҳозир исталган турдаги замонавий 
пойабзалларни топиш муаммо эмас. Бироқ, аввало, оёқ 
кийимнинг соғлиқ учун зарарсизини танлай билиш 
лозим. Ота-оналар мутахассисларнинг маслаҳатларини 
унутмаган ҳолда, ўзлари ва фарзандлари учун энг қулай 
ҳамда фойдали йўлни танлашса, мақсадга мувофиқ бўлади.

НИГИНА тайёрлади

ЎТГАН СОНДАГИ ТОПШИРИҚЛИ АЙЛАНМА
СКАНВОРДНИНГ ЖАВОБЛАРИ:

Асад. Абай. Бахт. Тўти. Тола. Лола. Сада. Бола. 
Бино. Икки. Икар. Рама. Диод. Илон. “Наво”. Куба. 
Инжу. Нақл. Орол. Наср. Авар. Бута. Жоду. Олма. 
“Тико”. Соат. Ором. Отар. Қадр. Рамз. Киви. Карп. 
Метр. Тери. Қази. Азот. Изоҳ. Пиёз. Мита. Атир. Пиза. 
Эгат. Омил. Кимё. Мулк. “Урал”. Капа. Кагу. Шоли. 
Шина. “Лион”. Чили. Кади. Факс.

МУАММОНОМА
Ҳикмат: Илм ила кимнинг дили равшан эрур,
     У замон ичра саломат тан эрур.

Фаридиддин АТТОР.

* * *
– Дада, сиз кўзингизни юмиб имзо қўя оласизми?
– Ҳа, қўя оламан.
– Унда кундалигимга кўзингизни юмиб имзо қўйинг-

чи!

* * *
География дарсида:
– Болтавой, бизга Панама канали ҳақида гапириб 

бер-чи!
– Устоз, телевизоримизда бунақа канал кўрсатмайди-

да...

* * *
Ойиси Тоҳирдан сўради:
– Буфетда икки бўлак торт бор эди. Ҳозир унинг бир 

бўлаги қолибди. Буни менга тушунтира оласанми?
– Албатта! Қоронғи эди, шунинг учун иккинчи бўлакни 

кўрмабман!

* * *
– Отабек, мактабда ўқишларинг қалай?
– Ўқитувчимиз мени математикани умуман 

билмасликда айблади ва кундалигимни олиб аллақандай 
сонни ёзиб, имзо қўйди...

* * *
Содиқ мактабдан келди. Телпаги лойга қоришиб ётибди. 

Ойиси жаҳлланиб сўради:
– Қани, гапириб бер-чи, нима бўлди?
– Болалар бошимдан телпагимни юлиб олиб, футбол 

ўйнашди.
– Сен-чи, сен ҳеч нарса қилмадингми?
– Мен дарвозада турдим.

* * *
Австралия ҳайвонот боғидан кенгуру қочибди. 

Тутишибди. Қочдими, демак, девордан сакраб қочган, 
деган фикрда уч метр баландликка эга деворни беш 
метр қилишибди. Кенгуру эса яна қочибди. Уни яна 
тутишибди, деворни эса тўққиз метрга етказишибди. 
Кенгуру яна қочибди. Уни тутиб, ўн беш метрлик девор 
қуришибди.

Шунда қўшни қафасдаги туя кенгурудан сўрабди:
– Менга қара, сенингча, улар деворни қанча 

баландликка етказишади?
– Олтмиш метрларга етар-ов. Балки тунда 

дарвозани ёпиб қўйишга ўтишар...

* * *
– Муштлашувда менга фарқи йўқ, бир киши бўладими, 

юз киши бўладими?
– Қанақасига?!
– Шунақасига! Барибир қочиб кетаман!

Бундан бир неча йиллар аввал Ўзбекистон Бадиий 
академиясининг Марказий кўргазмалар залида бир асарни 
томоша қилиб турган эдим. Мен билан ёнма-ён турган 
италиялик хоним бир асар олдида мўъжиза рўй бергандек 
тўхтаб қолди. Хоним ҳаяжонда, ҳайратини яширолмай, 
асар муаллифини топиб беришларини сўради. Рассом билан 
кўришганида, у бу асар қаерда ишланганлигини ва асарни 
сотиб олиш ниятида эканлигини айтди. Хоним ёшлигида 
худди шундай манзарани тушида кўрганлигини қайта-
қайта таъкидлади. Эски шаҳар тор кўчасининг оқшом 
чоғидаги манзараси туширилган бу асар ўзбек юртида 
ишланганлигига ҳеч ишонгиси келмади. Италиянинг кўҳна 
бир шаҳри чеккасини эслатган бу манзаранинг хоним 
қалбида уйғотган таассуроти чексиз эди. Умрининг энг 
гўзал дамларини қайтариб берганлиги учун хоним рассомга 
қайта-қайта миннатдорчилик билдирди. Ғаройиб бир 
воқеанинг сабабчиси бўлмиш асар муаллифи рассом Рустам 
Худойберганов эди. 

Рассом асли Хоразмнинг олис Юқори Дўрмон қишлоғидан. 
У 1946 йилда туғилган. Гарчи ота-онаси кўпроқ мусиқа ва 
рақс санъатига ихлосманд бўлсалар-да, фарзандининг расм 
чизишига моне бўлишмади. 

Рустам мактабни битириб, дарё кемачилиги тизимида 
ишлади. Амударё бўйлаб Чоржўй портидан то Мўйноққача 
сузиб, дарёнинг гўзаллигига шайдо бўлди. Иши туфайли 
кўп шаҳарларни кезди, дўстлар орттирди. Қишнинг изғирин 
совуғида сув музлаб, уларнинг кемаси дарёда ҳафталаб қолиб 
кетган пайтлар ҳам бўлди. Ташқи олам билан алоқа бўлмай, 
фожиали воқеалар гувоҳига айланди. Буларнинг ҳаммаси 
унинг айрим асарларига у ёки бу тарзда кўчиб кирди.

1965 йил у Низомий номидаги Тошкент давлат педагогика 
институтининг инженер-педагогика факультетида янги 
очилган бадиий графика бўлимига ўқишга кирди. Унга 
устозлардан Юсуф Елизаров, Малик Набиев, Николай Тен 
санъат сирларидан сабоқ беришди. Айниқса, Ю.Елизаров 
сабоқлари яхши эсда қоларди, чунки унинг ранг сезиш 
хусусияти, дарс бериши, тушунтириши бошқача эди. 
Мавзудаги мақсад ва фикрни яхши, аниқ ифода эта оларди. 

1972 йили эса Рустам Харьков шаҳридаги рассомчилик 
бадиий саноат институтига кирди. Курсида Марказий Оси-
ёдан ёлғиз ўзи эди. Шу сабаблими, юриш-туриши, дарсу 
давомати, чизиши ҳамманинг диққат-эътиборида эди. Шу-
нинг учун ҳам бошқалардан кам бўлмасликка, юртдош-
ларини уялтирмасликка интилиб, мақтовга сазовор бўлар 
эди. Профессор А.Шапошников рангшунослик дарсларини 
қизиқарли ўтарди. Рустам шу фанни катта қизиқиш билан 
ўқир, деярли ҳамма курс вазифаларини “аъло”га топширар-
ди. Ўқитувчи ҳам унинг ранг кўриш қобилиятини талабалар 
орасида тез-тез мақтаб қўярди. 1976 йили оилавий шароити 
туфайли учинчи курсда ўқишини Тошкент театр ва рассом-

лик санъати институтига кўчирди. Бу ерда Ўзбекистон халқ 
рассомлари, академикларидан сабоқ олди.

Чингиз Аҳмаров унинг Хоразмдан эканини билгач, “Сен 
туғилган жой катта тарихга эга, сен у ҳақда асарлар яратсанг, 
улуғ иш бўлар эди”, деб мавзуларга бир неча бор туртки 
берди. Ижодкор тарихий мавзуга қўл урар экан, ўша давр 
муҳитини яхши ҳис қилади. Хатти-ҳаракатлар табиийлиги, 
либосларнинг ўша замон кишисига хослигига эътибор 
қаратади. Шунинг билан бирга, ранглардаги ифодавийликдан 
ҳам унумли фойдаланади. 

“Чиндан-да, буюкларнинг ҳар бир босган қадами, амалга 
оширган ишларини ҳар қанча таърифласак, тасвирласак, оз. 
Очиғи, мен бутун вужудим билан ўзимни Мустақилликдан 
қарздор ҳис қиламан. Ана шу Истиқлол сабаб, ўзбек 
рассомлари бутун жаҳонга танилдилар. Она юртимизда 
юқори малакали рассомлар жуда кўп. Улар кейинги йилларда 
бутун куч-қувватларини тасвирий санъатни янада баланд 
поғоналарга кўтариш учун бағишламоқдалар. Бу уларнинг 
чизаётган асарларида намоён бўлмоқда”, – дейди рассом.

Рассом эртаксимон манзараларнинг чинакам устаси. 
Унинг “Ёз куни”,  “Хива” манзарасида эртаксимон ҳолат ҳосил 
қилинган. Ёруғлик ва соя зиддияти, сирли обидалар, олд 
ўриндаги шакллар ва иккинчи ўлчовдаги тасвир юмшоқлиги 
манзарада ўзгарувчанлик ҳаракатини таъминлайди. Бундай 
талқин асарни руҳлантирувчи манзара сифатида намоён 
қилади. “Хива” ва “ Чорминор. Бухоро.” каби асарлари Амир 
Темурнинг 660 йиллигига бағишлаб, Париждаги ЮНЕСКО 
қароргоҳида намойиш қилинди.

Ижодкор ҳар доим жиддий. У қайси жанрда ишламасин, 
воқеа-ҳодисани санъат нуқтаи назаридан баҳолайди. Унинг 
портретларида дабдаба йўқ, ранг-тус майда деталларигача 
пухта ўйлаганлиги, инсонга бўлган чексиз қизиқиши 
туфайли томошабинни мафтун этади. 

Аслида Рустам Худойберганов монументалчи рассом, 
деворий суратлар устаси. Маданият саройлари, ресторан, 
спорт саройларидаги меҳнаткаш халқнинг оддий турмуш 
тарзидан ҳикоя қилувчи деворий асарлар унга шуҳрат 
келтирди. Бу декоратив безаклар бошқалар ижодидан ўзгача 
услуби билан ажралиб туради. 

Рассом кўп кезди, юрт кўрди. Рустам Болтиқ бўйи 
мамлакатларида, Югославия, Словения, Хорватия, 
Германия, Туркия, Малайзия, Сингапур, Россия, Миср, 
Грузия, Озарбойжон, Қирғизистон, Қозоғистон каби 
давлатларнинг йирик шаҳарларида ижодий сафарларда 
бўлиб, дунёқарашини кенгайтирди, бошқа миллатлар 
тасвирий санъати намуналари билан яқиндан танишди.

Рассом йигирма йилдирки, Камолиддин Беҳзод номидаги 
Миллий рассомлик ва дизайн институтида талабаларга 
рангшунослик фанини ўқитиб келади. Унинг 2006 йилда 
“Рангшунослик асослари” ўқув китоби нашрдан чиқди.

